Credu sy’n bwysig.
(Llythyr Paul at y Galatiaid_28)
1Dyn ni’n rhydd! Mae’r Meseia wedi'n gollwng ni'n rhydd! Felly gwnewch yn siŵr eich bod yn aros felly, a gwrthod cario’r baich o fod yn gaeth byth eto. 
2 Gwrandwch yn ofalus! Dyma dw i, Paul, yn ei ddweud wrthoch chi – os dych chi’n mynd trwy’r ddefod o gael eich enwaedu yn y gobaith o blesio Duw, does gan y Meseia ddim i’w gynnig i chi bellach. 3 Dw i’n eich rhybuddio chi eto – os ydy dyn yn cael ei enwaedu, mae ganddo gyfrifoldeb wedyn i wneud popeth mae’r Gyfraith Iddewig yn ei ofyn. 4 Os dych chi'n ceisio cael perthynas iawn gyda Duw drwy gadw rheolau’r Gyfraith, dych chi wedi eich torri i ffwrdd oddi wrth y Meseia! Dych chi wedi colli gafael ar rodd Duw. 5 Ond wrth gredu a byw yn nerth yr Ysbryd dyn ni’n gallu edrych ymlaen yn frwd at gael perthynas hollol iawn gyda Duw - dyna ydy'n gobaith sicr ni. 6 Os oes gynnoch chi berthynas gyda’r Meseia Iesu does dim gwahaniaeth os dych chi wedi bod trwy’r ddefod o gael eich enwaedu neu beidio. Credu sy’n bwysig – ffydd yn mynegi ei hun mewn bywyd o gariad. (Galatiaid 5:1-6)
Roedd y Galatiaid yn meddwl y gallen nhw gredu popeth roedd yr Iddeweiddwyr yn ei ddysgu a bod yn Gristnogion hefyd. Ond yma mae Paul yn dweud wrthyn nhw’n blaen fod rhaid iddyn nhw ddewis: naill ai cefnu ar y syniad fod rhaid cadw manion y Gyfraith Iddewig, neu gefnu ar Iesu.
Os oedden nhw am gredu fod enwaedu yn plesio Duw, beth oedd pwrpas marwolaeth Iesu ar y groes? Os oedd enwaedu’n gwneud y gwaith o faddau pechodau a gwneud popeth yn iawn rhyngddyn nhw a Duw doedd dim rhaid i’r Meseia Iesu fod wedi marw. 

Pam yr holl ffys am enwaedu eto fyth?!  Dim ond gweithred lawfeddygol fechan ar y corff ydy enwaedu, felly be sydd gan hyn i’w wneud hefo ffydd yn Iesu Grist a pherthynas iawn â Duw? Pa wahaniaeth oedd enwaedu’n ei wneud?  Oedd Paul yn dweud na ddylai neb gael ei enwaedu o hyn ymlaen?
Darllena’r adnodau yma o Actau 16:3 a Galatiaid 2:3:
.......felly roedd Paul am iddo fynd gyda nhw ar y daith. Trefnodd i Timotheus gael ei enwaedu rhag i’r Iddewon yn yr ardal gael eu tramgwyddo. Roedden nhw’n gwybod fod tad Timotheus yn Roegwr.
Ond wnaethon nhw ddim hyd yn oed orfodi Titus i fynd trwy’r ddefod o gael ei enwaedu, a dydy e ddim yn Iddew.

Pam gafodd Timotheus ei enwaedu, a Titus ddim? 

Groegwr oedd tad Timotheus, ond Iddewes oedd ei fam. Roedd wedi cael magwraeth Iddewig, ac yn gyfarwydd â’r ysgrifau sanctaidd Iddewig ers yn ifanc.  Roedd ei fam a’i nain yn Iddewon, ond hefyd wedi dod yn Gristnogion (2 Timotheus 1:5). Trefnodd Paul i Timotheus gael ei enwaedu (Actau 16:3). Pam? Nid am fod enwaedu yn bwysig i’w wneud yn Gristion – roedd o’n Gristion yn barod! Y rheswm pam oedd Paul eisiau i Timotheus fynd drwy’r ddefod o gael ei enwaedu oedd er mwyn hwyluso’r ffordd i Timotheus allu mynd i synagogau ac i gwmni Iddewon i bregethu am Iesu Grist. 
Roedd Titus ar y llaw arall yn Gristion ac yn Roegwr – doedd ganddo ddim gwaed Iddewig. Doedd dim angen iddo fo gael ei enwaedu, oherwydd byddai’n treulio’r rhan fwyaf o’i amser nid yn pregethu i Iddewon, ond i bobl o genhedloedd eraill. Roedd rhaid setlo’r ddadl am enwaedu fel rhywbeth ‘extra’ i ffydd yn Iesu.  Athrawon ffals oedd yn dysgu fod enwaedu yn bwysig, a bod rhaid i bob dyn oedd eisiau perthyn i bobl Dduw gael ei enwaedu.  Ond roedd Paul yn dysgu nad oedd angen dim byd ‘extra’, dim ond credu yn Iesu.
Roedd y Galatiaid druan wedi cael eu drysu gan y holl ddadlau. Roedd yr athrawon ffals wedi bod yn trïo gwneud iddyn nhw feddwl fod credu yn Iesu ddim yn ddigon. Ond roedd Paul yn dweud yn glir wrthyn nhw – os oedden nhw’n cefnu ar Iesu a throi yn ôl at ddilyn manion y grefydd Iddewig yna, ‘dych chi wedi eich torri i ffwrdd oddi wrth y Meseia! Dych chi wedi colli gafael ar rodd Duw.’
Ydy enwaedu’n bwysig – na! Os oes gynnoch chi berthynas gyda’r Meseia Iesu does dim gwahaniaeth os dych chi wedi bod trwy’r ddefod o gael eich enwaedu neu beidio
Beth sydd yn bwysig? (diwedd adnod 6)

